
INGURUMENEKO ZUZENDARI NAGUSIAREN EBAZPENA, SANTA BARBARA BARRUTIA BABESTEKO ETA ZAINTZEKO PLAN BEREZIARI DAGOKION INGURUMENAREN GAINEKO ERAGINAREN BATERAKO AZTERKETA EGITEKO AURRETIAZKO KONTSULTEI BURUZKO TXOSTENA EMATEKO
1. 1. AURREKARIAK
Otsailaren 27ko 3/1998 Legeak, Euskal Autonomia Erkidegoko ingurumena babesten duen lege orokorrak, 41. artikuluan aurreikusitakoari jarraikiz, eta halaber 2003ko uztailaren 22ko 183/2003 Dekretuak, ingurumenaren gaineko eraginaren ebaluazio bateratua egiteko prozedura arautzen duenak, 3. artikuluan ezarritakoa betez, plan bereziak eta horietan egindako aldaketak, lur-eremu hiritarrezinean eragina dutenean, beharrezkoa den ingurumenaren gaineko eraginaren ebaluazio bateratua egiteko prozeduraren pean jarri beharko dira ezinbestez. Aipatutako dekretuaren 6. artikuluan ezartzen denez, ingurumenaren gaineko eraginaren ebaluazio bateratua egiteko, prozedura hori bete behar duten planetakoren bat formulatzea proposatzen dutenek kontsulta egin ahal izango dute eskumena duen ingurumen-organoan, ingurumenaren gaineko eraginaren azterketan jaso behar den informazioaren zabalerari eta zehaztasunari buruz.
2008ko abuztuaren 7an, Zarautzeko Udalak jakinarazi zion Garapen Iraunkorreko Departamentuari Santa Barbara Babesteko eta Zaintzeko Plan Berezia idazten ari dela, eta uztailaren 22ko 183/2003 Dekretuak, ingurumenaren gaineko eraginaren ebaluazio bateratua egiteko prozedura arautzen duenak, 6. artikuluan aurreikusitako kontsulta egin zuen. Eskaerarekin batera, hasierako onespena duen dokumentuaren aurkibidea bidali zuen. 
EAEko lurzoruaren eta hirigintzaren 2/2006 Legeak 97. artikuluan xedatzen duenaren arabera, babesteko eta zaintzeko plan bereziak lurralde historiko batean baino gehiagotan eragina ez duenean, foru-aldundi bakoitzaren ingurumen-organoari egokituko zaio ingurumenaren gaineko eragina ebaluatzeko baterako azterketari buruzko aurretiazko txostena ematea; hortaz, maiatzaren 20ko 36/2008 Foru Dekretuak, Garapen Iraunkorreko Departamentuaren egitura organiko eta funtzionalari buruzkoak, 11.2.1.c) artikuluan ezarritakoaren arabera, Ingurumeneko Zuzendaritza Nagusiari dagokio plan eta programei buruzko ingurumenaren gaineko eragina ebaluatzeko baterako azterketan kontuan hartu beharreko alderdiei buruzko ebazpenak ematea.
Eskaera jaso eta gero, Ingurumeneko Zuzendaritza Nagusiak hasiera eman dio eragindako administrazioak eta publiko interesduna identifikatzeko eta kontsulta egiteko izapideari, apirilaren  28ko 9/2006 Legeak, zenbait plan eta programek ingurumenean dituzten eraginen ebaluazioari buruzkoak, 9. artikuluan, eta uztailaren 22ko 183/2003 Dekretuak, 6. artikuluan, aurreikusitakoa betez.
Txosten honen bidez, beraz, erantzuna ematen diegu aurreko paragrafoan aipatu diren artikuluetan aurreikusitako kontsultarako izapideei. Txostenean jasota daude, halaber, Santa Barbara Babesteko eta Zaintzeko Plan Bereziaren edukian eta idazkeran kontuan hartu behar diren ingurumen-irizpideak eta iraunkortasun-printzipioak, eta zehaztuta dago ingurumenaren gaineko eraginaren baterako ebaluazioak izan beharreko gutxienezko edukia, Zuzendaritza Nagusian eskura dugun informazio bibliografiko eta kartografikoan zein kontsultatutako administrazio eta erakundeek emandako informazioan oinarrituta.
2. EGINDAKO KONTSULTAK
Apirilaren 28ko 9/2006 Legeak 9. artikuluan aurreikusitakoaren arabera, eta uztailaren 22ko 183/2003 Dekretuak, zenbait plan eta programek ingurumenean dituzten eraginen ebaluazioari buruzkoak, 6. artikuluan adierazitakoa betez, administrazio eta erakunde hauek identifikatu eta kontsultatu dira:
· GFAko Mendietako eta Natura Inguruneko Zuzendaritza
· GFAko Nekazaritza eta Landa Garapeneko Zuzendaritza
· GFAko Kultura Zuzendaritza
· GFAko Lurralde Antolaketako Zuzendaritza
· GFAko Bide Azpiegituretako Departamentuko Kudeaketa eta Plangintza Zuzendaritza
· GFAko Obra Hidraulikoetako Zuzendaritza
· Eusko Jaurlaritzako Biodibertsitate eta Ingurumen Partaidetzako Zuzendaritza
· Eusko Jaurlaritzako Ingurumen Kalitateko Zuzendaritza
· Eusko Jaurlaritzako Kultura Ondarearen Zuzendaritza
· Uraren Euskal Agentzia
· Eusko Jaurlaritzako Osasun Publikoaren Zuzendaritza
· Eusko Jaurlaritzako Garraio Azpiegituretako Zuzendaritza
· Eusko Jaurlaritzako Lurralde Antolamenduko Zuzendaritza
· Eusko Jaurlaritzako Ingurumenaren Plangintza, Ebaluazioa eta Kontrolerako Zuzendaritza
· Eusko Jaurlaritzako Larrieldiei Aurregiteko Zuzendaritza
· IHOBE
· Getariako Udala
· Urola-Kostako Mankomunitatea
· URKOME
· ENBA (Euskal Herriko Nekazarien Elkartasuna)
· EHNE (Euskal Nekazarien Batasuna)
· Pagoeta Mendizale Elkartea
· Arkamurka Natur Elkartea
· Aranzadi Zientzi Elkartea
· Eguzki talde ekologista
· Ekologistak Martxan Gipuzkoa talde ekologista
Honako erakunde hauen erantzunak jaso ditugu: Osasun Sailaren Gipuzkoako Lurralde Zuzendaritza, GFAko Bide Azpiegituretako Departamentuko Kudeaketa eta Plangintza Zuzendaritza Nagusia, IHOBE, eta Eusko Jaurlaritzako Kultura Ondarearen Zuzendaritza. Erantzunen kopiak erantsi ditugu txosten honetan.
Osasun Sailaren Gipuzkoako Lurralde Zuzendaritzak uste du emandako informazioa ez dela nahikoa, ezta aurretiazko kontsultaren faserako ere. 

GFAko Bide Azpiegituretako Departamentuko Kudeaketa eta Plagintza Zuzendaritza Nagusiak adierazi du kontuan hartu beharko direla ekainaren 6ko 1/2006 Foru Dekretu Arau-Emaileak, Gipuzkoako errepide eta bideen Foru Arauaren Testu Bateratua onartzekoak, ezartzen dituen zortasunak.  Era berean, gogorarazten da aurreikusita dagoela N-634 errepidearen saihesbidea eragindako barrutian egitea, eta saihesbide hori jasota dagoela indarrean dagoen Euskadiko Errepideen Plan Orokorraren barruan; horrez gain, idatzita dagoela saihesbidea egiteko trazadura-proiektua, Diputatuen Kontseiluak 2006ko urriaren 3an onartua, eta eraikitzeko proiektua ere egin dela.
IHOBEk jakinarazi du Plan Bereziak hartzen duen barrutitik hurbil Lurzorua kutsa dezaketen jardueren edo instalazioen Inbertarioa delakoaren barruan sartutako lurzati bat dagoela, eta lurzati horrek historikoki pairatu dituela lurzorua kutsa lezaketen erabilerak (zehazki, hondakin geldoak botatzea). Halaber adierazi du, Planaren barruan jasota baldin badago kokaleku horretan lur-mugimenduak egiteko beharra, lurzoruaren kalitatea aztertu beharko dela eta azterketari bukaera emateko lurzoruaren kalitatearen adierazpenari buruzko ebazpena eman beharko dela.
Eusko Jaurlaritzako Kultura Ondarearen Zuzendaritzak aditzera eman ditu zeintzuk diren proiektuak eraginda suerta daitezkeen Zarautz udalerriko kultur intereseko elementuak:
· Legezko babesa duen monumentu multzoa: Donejakue Bideko Kostaldeko Ibilbidea (Santa Barbarako Galtzada).
· Monumentu adierazteko proposatutako ondasun higiezinak: Rotonda dorrea.
· Udalak zaintzeko proposatutako ondasun higiezinak: Santa Barbara baseliza eta Garro baserria. Baserria, gainera, ustezko arkeologia-eremutzat adierazita dago.
· Arkeologia-eremuak, EAEko monumentu adierazteko proposatuak: Talaia, Santa Kruz aldean.
Babesteko neurriei dagokienez, Zuzendaritzak adierazi du Santa Barbarako Galtzadan egin behar diren esku-hartzeak zaharberritze zientifiko eta kontserbatzeko zaharberritzea izango direla; eta ustezko arkeologia-eremuetan, eragina sor dezaketen obren proiektuak egin baino lehen, azterketa bat egin beharko dela, eta azterketa horretan oinarrituta erabakiko dela beharrezkoa den ala ez aurretiaz arkeologi proiektua egitea.
Erreferentziazko agiri hau eman eta gero erantzunen bat jasoz gero, Zarautzeko Udalari igorriko zaio ahal den eperik laburrenean, Ingurumenaren gaineko Eragina ebaluatzeko Baterako Azterketa egitean aintzakotzat har dadin. 
3. INGURUMEN-IRIZPIDE ESTRATEGIKOAK
Plan Berezia idaztean kontuan hartzen diren ingurumen-irizpideak bateragarriak izango dira Garapen Iraunkorraren Euskal Ingurumen Estrategiarekin (2002-2020), EAEko Ingurumen Estrategiaren Agiriarekin (2002-2006), eta ekainaren 30eko EAEko lurzoruaren eta hirigintzaren 2/2006 Legearekin. Era berean, Plan Bereziak Zarautzeko Tokiko Agenda 21eko Ekintza Planean proposatzen diren eta Plan Bereziaren helburuekin bat datozen ildo estrategikoak gauzatzen lagundu beharko du, hau da: Natur balioak eta paisaia-balioak sustatzea, udalerriaren elementu berezi gisa, eta hiri-espazioaren kalitatea ere sustatzea.  
Horrekin batera, aintzakotzat hartuko dira hirigintzako plangintza iraunkorretik datozen irizpideak, eta bereziki natura zaintzearekin eta Garrantzi Komunitarioko Lekuen kudeaketarekin zerikusia duten arauetatik datozenak, Plan Bereziaren esparrua Garate-Santa Barbara GKLren mugen barruan dagoelako: Habitat eta hegaztiei buruzko direktibak, Estatuko Biodibertsitatearen Legea eta EAEko Natura zaintzeko Legea, eta baita Eusko Jaurlaritza idazten ari den Biodibertsitate Estrategian defini daitezkeen irizpideak ere. Hala, helburu hauek aipa daitezke:  
· Dauden artelatz-basoen eremua mantentzea eta, espazioan batzen diren gizarte eta ekonomiaren alorretako interesek ahalbidetzen duten neurrian, gaur egun horrelako basorik ez duten zonak lehengoratzea. 

· 92/43/EEE Direktibaren I. eranskinean aipatzen diren habitat naturalak, edo direktiba berean, II. eranskinean aipatzen diren espezieentzat garrantzitsuak diren habitatak, edo 79/409/EEE Direktibaren I. eranskinean aipatzen diren hegaztientzat garrantzitsuak diren habitatak kontserbazio-egoera onean mantentzea edo, hala badagokio, habitat horiek lehengoratzea. 

· Nekazaritzarako egokiak diren lurzoruetan nekazaritza-erabilera bermatzea, lurzoruaren ahalmen biologikoa eta ekoizpen-gaitasuna bermatzen dituzten nekazaritzako teknikak (nekazaritza, abeltzaintza eta basogintza) erabilita, inguruko ekosistemak errespetatuta eta jabetzak gizartean duen eginkizunarekin bat etorrita.
· Natur ingurunea kultura eta aisialdirako espazio gisa erabiltzeko eta gozatzeko aukera bermatzea, betiere duen harrera-ahalmena gordez eta produkzio-jardueretan eragina sortzea saihestuz. 

· Bertako biztanleei babestutako eremuak babestean eta kudeatzean sortutako jardueretan aritzeko modua eskaintzea, eta zonen kontserbazioa lortzeko diseinatzen diren tresnen definizioan era aktiboan parte hartzeko aukera ematea. 
· Landa-eremuko etxebizitzak zaharberritzeko erraztasuna ematea, ohiko landa-paisaiaz gain, zona horretako biztanleria ere mantentzea ahalbidetzen duten parametroak zehaztuta. 
· Antolatutako barrutian lehendik parke publikoak daudela baliatzea parke horien arteko igarobide ekologikoak ezartzeko, igarobide horietatik natur baliabide baliotsuak lehengoratzea sustatzeko eta herritarrei baliabide horietara iristeko erraztasuna emateko, babestu nahi den eremuko alderdi ahulago eta kalteberagoetatik urrunduta. 

Azkenik, EAEko Itsas Ertza babestu eta antolatzeko Lurraldearen Arloko Planean Plan Bereziaren barrutian dauden antolaketako kategoria bakoitzari dagokionez adierazitako irizpideak ere kontuan hartuko dira, hau da: 

· Babes Berezi Zorrotza kategoriaren barruan dauden zonak: irizpide nagusia ekosistema zaintzea da; horretarako, esku-hartze antropikoa mugatu behar da eta ezaugarri morfodinamikoen kontserbazio zorrotza zein landarediaren kontserbazio aktiboa sustatu.
· Babes Berezi Bateragarria kategoriaren barruan dauden zonak: antolatzeko irizpidea esku-hartze antropikoa mugatzea da eta lehengo egoera mantentzea; eta eremuan aprobetxamenduren bat egonez gero, aprobetxamendu hori iraunkortasunez sustatzea, erabilitako baliabidea berriztatuko dela eta ingurunearen balioak babestuko direla bermatuta. Unitate horien balio ekologiko edo paisaia-balioa lehentasunezkoa da bertako baliabideak ustiatzeko orduan.
· Ekosistemak hobetzeko Eremuak  kategoriaren barruan dauden zonak:  Eremu horietan, berreskuratzeko lanak egin beharko dira, garrantzitsuak diren ekosistema funtzionalak lehengoratzeko. Eremuan tradizioz egindako nekazaritza eta abeltzaintzako jarduerekin lotuta dagoen eta ingurumen-baliotik bereizi ezinekoa den maneiua gauzatzen den lekuetan, antolatzeko irizpidea  izango da jarduera horiek ingurumena lehengoratzeko helburuekin bateratzea. 
· Basoak kategoriaren barruan dauden zonak: Izaera autoktonoko baso-eremuetan, irizpidea basoaren eginkizunak –ekologikoa, babeslea, paisaia mantentzekoa eta olgetakoa– berreskuratzea da, eta lehengoratzeko lanak sustatzea, garrantzitsuak diren ekosistema funtzionalak lehengoratzeko era askotako lanetan oinarrituta.  Aprobetxamendurako diren baso-eremuetan, aldiz, irizpidea baso-erabilera era antolatuan eta mugarik gabe bermatzea da, eta basoen ekoizpen eutsia ziurtatzea. 
4. PLANAREN BARRUTIAN DAUDEN ETA INGURUMENAREN IKUSPEGITIK GARRANTZI BEREZIA DUTEN BALIABIDEAK ETA EREMUAK, ETA BABESTEKO HELBURUAK
Ingurumeneko Zuzendaritza Nagusian eskura dugun informazio bibliografiko eta kartografikoa kontsultatu eta gero, eta beste administrazio batzuetatik jasotako erantzunak kontuan izanda, Plan Bereziaren ezarpen-eremuan behean azaldutako baliabide ahul edo/eta baliotsuak identifikatu ditugu. Baliabide horiei arreta berezia eman beharko zaie Plana zein Planari dagokion Ingurumenaren gaineko Eragina ebaluatzeko Baterako Azterketa idaztean. Identifikatutako elementu bakoitzari dagokion babes-helburua definitu da. Ingurumen-garrantzi bereziko elementuen zerrenda orientagarria da, eta Ingurumenaren gaineko Eragina ebaluatzeko Baterako Azterketan osatu beharko da, Plan Bereziaren barrutiko ingurumen-inbentario zehatza eginda.
	Garrantzi bereziko baliabidea edo eremua
	Babes-helburua

	Garrantzi Komunitarioko Lekua: Garate-Santa Barbara 
	GKL kontserbatzeko helburuak oraindik definitu gabe badaude ere, espezie eta habitat garrantzitsuak kontserbazio-egoera onean mantenduko dira, edo egoera horretara lehengoratuko dira, izendapen hori dutenean. 

	Zarautz eta Getariako arroetako paisaia katalogatuak (itsas eraginekoak)
	Paisaia-alderdia txertatzea Plan Bereziaren ondorioz egin beharreko jarduketetan, inguruneko paisaiaren kalitatea kontserbatzeko eta hobetzeko helburuz.

	Baso autoktonoak
· Harizti azidofiloa
· Artelatz-basoak (garrantzi berezi bezala katalogatutako espeziea, EAEko Espezie Mehatxatuen Katalogoan)
	Baso horiek hartzen duten azalera zaintzea eta handitzea. Artelatz-basoak edo -unadak behar bezala babestea, 16/1994 Legeak ezarritakoari jarraituz.

	Garrantzi Komunitarioko Habitatak
· Kostalde atlantikoko txilardi lehorrak
· Europar txilardi lehorrak
· Artelatz-basoak
· Belardi lehor erdinaturalak substratu karetsuetan
· Sega-belardi pobreak, altitude baxukoak  
	Landare horiek hartzen duten azalera zaintzea eta handitzea.

	Babestutako fauna: 

Belatz handia eta ubarroi mottoduna, eta Schreiber muskerra banatuta dauden eremuak
	Espezie horien habitatetan asaldurik ez sortzea

	Garrantzi Geologikoko Habitatak 

Kostaldea-Labarrak, Zarautzeko alderdi honetan 
	Itsas labarrak babestea

	Ur-puntuak. Uren kalitatea
Iturburuak eta hartuneak: Etxeko iturria, Kirikil-Gastaindi, Estirain, Iruerreketa, Geso erreka, eta abar 
	Iturburuak eta hartuneak eraginkortasunez kontuan hartzea eta horien kutsadura saihestea.
Dauden eraikinetan (etxebizitzak, nekazaritza-industriak, ukuiluak, eta abar), eta proposatzen diren jardueretan (abeltzaintza, eta abar), hondakin-urak behar bezala tratatzea. Arazteko sistemak instalatzea.

	Itsasbazterrak eta kostaldea 
	Kostaldeen Legean itsaso-lehorretako herri-jabarigunean eta bere zortasun-eremuan baimendutako erabilera eta jarduerei buruz xedatutakoa kontuan hartuko da. Halaber, Itsas Ertza babestu eta antolatzeko LAPan ezarritako araudia kontuan hartuko da.

	Kultur ondarea:
· Donejakue Bideko Kostaldeko Ibilbidea (Santa Barbarako Galtzada).
· Rotonda dorrea
· Santa Barbara baseliza 

· Garro baserria 

· Talaia, Santa Kruz aldean.
· Toki-garrantziko beste elementu batzuk
· Arkeologia-eremuak

	EAEko Kultur Ondareari buruzko Legeak eta Zarautzeko Hiri Antolaketako Planak emandako babesari buruzko araubide juridikoa kontuan hartzea.


5. INGURUMENAREN GAINEKO ERAGINA EBALUATZEKO BATERAKO AZTERKETAREN EDUKIA ETA IRISMENA
Ingurumenaren gaineko Eragina ebaluatzeko Baterako Azterketak zer eduki izan behar duen zehaztuta dago Ingurumenaren gaineko eraginaren ebaluazio bateratua egiteko prozedura arautzen duen uztailaren 22ko 183/2003 Dekretuaren eranskinean. 
Beraz, Santa Barbara barrutia babesteko eta zaintzeko Plan Bereziari dagokion Ingurumenaren gaineko Eragina ebaluatzeko Baterako Azterketak barnean izan beharko ditu aipatutako arauek eskatutako edukiak, eta jarraian azalduko dugun eskema garatu beharko da bertan:
5.1. Planaren helburu estrategikoen eta helburu horiek erdiesteko kontuan hartu diren hautabideen deskribapena
Puntu honetan azaldu beharko dira ingurumenaren gaineko eragina ebaluatzeko baterako azterketan zehazten diren eta Santa Barbara Babesteko eta Zaintzeko Plan Berezian proposatu diren helburu zehatzak, helburuak orokorrak nahiz ingurumenarekin lotutakoak soilik izan; era berean, hierarkian gorago dauden beste plan edo programa batzuetan ingurumenaren iraunkortasun, babes eta hobekuntzarako zehazturiko irizpide eta helburu nagusiei nola egokitu aztertuko da, eta baita ingurumenaren alorreko administrazio-xedapenak zein legezko xedapenek ezarritako xede eta konpromisoei nola egokitu ere. 
Hautabideen deskribapenari eta azterketari, eta hautabide bakoitzak dakartzan eta eraginak sor litzaketen jarduketen identifikazioari dagokienez, ingurumenaren gaineko eragina ebaluatzeko baterako azterketan, une honetan, aurretiazko izaeraz eta era laburtuan aurkeztuko dira Plan Berezia egitean, eta aurreko paragrafoan adierazitako helburuak lortzearren, kontuan hartu diren hautabideak (erabileren esleipenak, jarduteko planak, eta abar), txosten honetako 5.4. atalean zehaztutakoaren arabera egin behar den azterketa zehatzagoa aurkeztu arte. 
5.2. Beste plan edo programa batzuekiko elkarreraginen azterketa
Plan Bereziaren bidez antolatutako barrutian edo alderdian eragina duten plan eta programak identifikatuko dira. Plan Berezia behean zerrendatutako plan eta programekin gutxienez bateragarria den aztertu eta arrazoituko da: 
· Zarautzeko Hiri Antolaketako Plana. 

· Zarautzeko Agenda 21 eta Ekintza Plana.
· EAEko Ibai-ertzak eta erreka-ertzak antolatzeko Lurraldearen Arloko Plana.
· EAEko Itsas Ertza Babestu eta Antolatzeko Lurraldearen Arloko Plana.
· Nekazaritza eta Basogintza antolatzeko Lurraldearen Arloko Plana (behin-betiko onespenaren zain).
· Kultur Ondarearen Lurraldearen Arloko Plana (Aurrerakina).
· EAEko 2007-2013rako Landa Garapeneko Programa. 
· Urola-Kostako Landa Garapeneko Programa (otsailaren 4ko 22/2003 Dekretuaren bidez onartua).
· EAEko Basogintzako Plana 1994-2030.
· Urola-Kostako Lurraldearen Zatiko Plana.  

· Gipuzkoako Bizikleta Bideen Lurraldearen Arloko Plana (Aurrerakina).
· Garapen Iraunkorraren Euskal Ingurumen Estrategia 2002-2020 eta EAEko Ingurumen Estrategiaren Agiria 2007-2010.
Horrez gain, behean adierazitako administrazio-xedapen eta legezko xedapenetan zehaztutako estrategiak eta helburuak nola kontuan hartu diren aztertuko da: 
· 92/43/EEE Direktiba, eta Garate-Santa Barbara Natura Sarea 2000 programan sartzearen ondorio diren kontserbatzeko helburuak.
· 74/409/EEE Direktiba, basa-hegaztiak zaintzeari buruzkoa. 

· Natur Ondareari eta Bioaniztasunari buruzko 42/2007 legeak, eta ekainaren 30eko 16/1994 Legea, EAEko natura babestekoa.
· Urtarrilaren 16ko 4/1990 Foru Dekretua, Gipuzkoako Lurralde Historikoko floraren zenbait espezie babestekoa. 

· EAEko espezie mehatxatuen katalogoan aipatzen diren fauna eta floraren espezieak babesteko onartuta edo onartzeko prozesuan dauden planak, espezie horien banaketa-eremuak Garate-Santa Barbara barrutiarekin bat egiten duenean.
· EAEko Paisaia Berezien eta Nabarmenen Katalogoa.
· Ondare Historiko eta Arkitektonikoaren Katalogoa. 
· Gipuzkoako bideen eta errepideen Foru Araua. 
5.3. Planak eragindako eremuaren azterketa, analisia eta balioztapena 
Uztailaren 22ko 183/2003 Dekretuak, ingurumenaren gaineko eragina ebaluatzeko baterako azterketaren prozedura arautzen duenak, eranskinaren 3. idatz-zatian ezarritako edukiak garatuko dira, eta Plan Bereziak zuzenean edo zeharka eraginda suerta daitezkeen elementuen ingurumen-ezaugarriak eta kontserbazio-egoera deskribatuko dira.  Aztertzeko eremua Plan Berezia ezartzeko eremu bera izango da, betiere ingurumen-aldagairen batek pentsarazten ez badu eragin-eremuak, dituen ezaugarriak direla-eta, muga horiek gaindi ditzakeela. Hala gertatuz gero, alderdi hori arrazoitu beharko da.  Inbentario horrekin batera, eskala egokia duen kartografia aurkeztu beharko da. 

Aztertu beharreko aldagaien artean, zehatzegiak izan gabe ere, hauek aipatu behar ditugu: 

· Aztertzen den eremuaren ezaugarri fisikoen eta geologikoen deskribapena.
· Lurzoruen kalitatea identifikatzea, lehen sektorean lurzoruen erabilerari lotuta (maila agrologikoak).  
· Egun dagoen landaredia eta egon litekeena.
· Eremuko natur ondarearen inbentarioa eta zer kontserbazio-egoeratan dagoen deskribatzea: garrantzi komunitarioko habitatak eta baliotsuak diren beste habitat batzuk –bereziak edo ahulak direlako, eta abar–; nazioarteko, Europako, Estatuko eta Autonomiako legerian zein foru-legerian katalogatuta edo/eta babestuta dauden fauna- eta flora-espezieak, eremu babestuak, eta abar.
· Eremuan aurki litezkeen eta eremua babesteko eragin handia izan lezaketen fauna eta flora exotikoaren espezieen inbentarioa. 
· Eremuko ondare historiko eta arkitektoniko eta arkeologikoaren inbentarioa, eta ondare horrek duen kontserbazio-egoeraren definizioa. 
· Azterketa-eremuan egun dauden erabilerak, balio estrategiko berezia duten nekazaritza-ustiapenen inbentarioa barne. Era berean, ohiko  olgeta- eta kultura-erabilerak aztertuko dira, horiek garatzeak ingurunean eraginen bat sor dezakeenean. 
· Barrutiak paisaiaren ikuspegitik dituen ezaugarriak, eta paisaia-interes berezia duten arroen definizioa. 
· Arrisku naturalak: lur-mugimenduak, akuiferoen urrakortasuna, eta abar. 

· Barrutiko azpiegiturak (edateko uraren hornidura, hondakin-urak biltzea, bide-sistema, eta abar).
Aldagai bakoitzari buruzko azterketaren sakontasun-maila nahikoa izango da Plan Berezian zehaztutako helburuei, a posteriori, behar bezalako segimendua egitea eta helburuak benetan lortu direla egiaztatzea ahalbidetzeko. 
Aztertutako aldagaien azterketa osoan oinarrituta, ingurumen-unitate homogeneoak definitu ahal izango dira, eta beren ingurumen-kalitatea balioztatu eta erabilera-ahalmena definituko da. Beste alde batetik, unitate horiek lurzorua kalifikatzeko xedez erabili ahal izango dira. 
Azkenik, Planak hartzen duen barrutiko ingurumenari buruzko diagnosia egingo da. Halaber, ingurumenaren ikuspegitik aztertuko da zer eraginek eta arazok oztopa ditzaketen, egun garatzen ari diren erabilerekin bat eginda, inguruneko baliabide baliotsuak babestea eta Plan Berezian zehaztutako helburuak erdiestea. 
5.4. Teknikaren aldetik zentzuzkoak diren hautabideen ingurumen-azterketa. Erabakitako irtenbidea arrazoitzea
Ingurumenaren ikuspegitik aztertuko dira dokumentua idazteko prozesuan, Planaren helburuak lortzearren, kontuan hartu diren hautabide guztiak. Hautabide horiek izan daitezke, esaterako, Hiri Antolaketako Planak ezarritako esparruan erabilerak antolatzea, edo jarduteko programak abian jartzea. Nolanahi ere den, nahitaez sartu beharko da “0” hautabidea, hau da, Hiri Antolaketako Planean zehaztutako irizpide eta erabakiak mantentzea plan berezi honen bidez gauzatu nahi den garapena izan gabe. 
Konparazio-azterketa egingo da, Plan Berezia idaztean kontuan hartzen diren hautabideek aurreko paragrafoan deskribatu diren eta hautabide bakoitzak era esanguratsuan eta ezberdinean eraginda geratzen diren inguruneko elementuetan sortzen dituzten eragin nagusiei buruz. 
Azkenik, hartzen diren behin betiko erabakiak arrazoitu egingo dira ingurumen-kalitate orokorrarekin duten loturaren eta doikuntzaren maila, lurraldearen antolaketaren eta lurraldeak duen harrera-ahalmena kontuan izanda, eta Plan Berezian bertan zein txosten honetako 5.2. atalean zehaztutako plan eta programetan ingurumenaren iraunkortasuna eta babesa bultzatzeko adierazitako irizpide eta helburuekin duten koherentzia aintzakotzat hartuta.
5.5. Plan Bereziaren jarduketek sortutako eraginak identifikatzea eta balioztatzea
183/2003 Dekretuak I. eranskinaren 5. puntuan emandako eskema beteko da. Ildo horretan, Planean proposatzen diren helburu, estrategia eta jarraibideen ingurumen-eraginak identifikatu eta balioztatuko dira, eta baita definitzen diren erabilerak eta jarduerak zein diseinatzen diren jarduketa-programak arautzeak sortutako eraginak ere. 
Bereziki aztertuko da, besteak beste, proposatutako jarduketa-programen antolaketak behean zerrendatutako alderdietan zer eragin sortuko duen:
· Barrutiko natur intereseko baliabideak babestea eta hobetzea: eremu babestuak, Europa mailan garrantzitsuak diren habitatak, katalogatutako fauna- eta flora-espezieak, paisaia-unitate baliotsuak, eta abar. 

· Ondare historiko eta artistiko eta arkeologikoa zaintzea eta hobetzea.
· Alderdian egiten diren nekazaritza eta abeltzaintzako jardueren garapen iraunkorra.
· Dauden arrisku naturalen gertagarritasun-mailetan gertatzen diren aldaketak. 
Ingurumenean sortutako eraginak aurrez zehazteko eta identifikatzeko, 183/2003 Dekretuaren eranskinean, 5.2.2. atalean, adierazitakoaren arabera egituratu ahal izango dira. 

Identifikatutako eragin bakoitzaren ezaugarriak zehaztuko dira eta eragina bera balioztatuko da tamainaren eta intentsitatearen arabera, 1131/1998 Errege Dekretuaren I. eranskinean zehaztutako terminologia erabilita. Horretarako, aldez aurretik definituko dira eragina behar bezala deskribatzen duten eragin-adierazleak (adierazgarriak, garrantzitsuak, baztertzaileak, kuantifikagarriak eta identifikaerrazak), eta, ingurumen-kalitatearen helburuak xedetzat hartuta, eraginari dagozkion gutxieneko muga onargarriak finkatu beharko dira, indarrean dagoen legeria erreferentziatzat hartuta, baita kasuan kasuko organo eskudunen jarraibideak ere.
5.6. Neurri babesle, zuzentzaile eta konpentsatzaileen proposamena 
Plan Berezian zehaztutako helburu, erabileren araudi eta jarduketa-programen ondorioz ingurumenean sor litezkeen eraginak murrizteko edo konpentsatzeko beharrezkoak diren neurri babesle, zuzentzaile eta konpentsatzaileak hartu beharko dira, 183/2003 Dekretuaren eranskinean, 6. atalean, adierazitakoa betez. 
Har litezkeen neurrien artean, hauek aipa daitezke: 
· Goragoko mailako plan eta programen ebaluazioetatik datozen neurri babesle, zuzentzaile eta konpentsatzaileak, hala nola Hiri Antolaketako Planean ezarritakoak.
· Egungo erabilerek hondatuta edo eraginda dauden baina ingurumen-balio handiagoko erabilerak ezartzeko ahalmena duten alderdiak lehengoratzea. 
· Autoktonoak ez diren espezieez osaturiko basoen ordez artelatz-basoak eratzea. 
· Planaren helburuak erdiesteko garrantzi berezia duten lurzoruak udalaren lurzoru-ondareari gehitzea (erosketa, lagapena, desjabetzea).
· Lurraldea zaintzeko mekanismoak garatzea, Bioaniztasunaren Legearen 72. artikuluan ezarritakoaren arabera.  
· Erabileren matrize bat definitzea, Hiri Antolaketako Planean azaldutakoa osatzen duena eta, gaur egungo nekazaritza eta abeltzaintzako eta basogintzako erabilerak mantentzea eta hobetzeaz gain, erabilera horiek ingurumen-baliabide baliotsuak babesteko eta lehengoratzeko helburuekin bateratzea ahalbidetzen duena. 
· Erabileren matrize bat definitzea, Hiri Antolaketako Planean azaldutakoa osatzen duena eta hautemandako arrisku naturalak minimizatzen dituena. 
· Beheragoko mailako plan eta programak garatzeko kontuan hartuko diren irizpideak definitzea, Planean zehaztutako helburuak lortzearren. 
· Alderdiko ondare historiko eta artistiko eta arkeologikoa zaharberritzea eta babestea.
· Faunarentzat lotura-elementuak berreskuratzea edo horiek zaintzea sustatzea, lotura-elementu horiek barrutiaren barrukoak zein barrutiaren eta inguruko alderdien artekoak izango direla.  

· Eragin berezia sor dezaketen plan edo proiektu mota zenbait gauzatzeko, ingurumen-txostenak edo ingurumen-eraginari buruzko ebaluazioak, banakakoak zein bateratuak, egiteko betebeharra ezartzea, nahiz eta betebehar hori ezarrita ez egon eragina ebaluatzeko indarrean dagoen legerian. 

· Paisaian eragin nabarmena sortzen duten eta baimen daitezkeen proiektuetarako beharrezkoa den baimena lortzeko, lehengoratzeko programak gehitzeko betebeharra ezartzea. 
· Gaian eskuduntza duten beste organismo batzuekin edo erakunde publiko edo pribatuekin lankidetza-hitzarmenak sinatzea, Planaren helburuarekin zerikusia duten gaietan diagnosi eta segimendu sakonagoak egiteko. 

· Ingurumen-heziketarako eta natura interpretatzeko planak egitea, herritarrek alderdian dauden balioak ezagutu ditzaten eta horiek babesteko orduan parte har dezaten.
· Alderdian, olgeta-erabilera eta baliabide baliotsuak babestea bateratzeko planak egitea. 

· Ibilbide publikoen sarea finkatzea, alderdiko natur balioez gozatu ahal izateko, natur balio ahulenetan eragin negatiborik sortu gabe. 
· Beharrezkoa bada, alderdiko azpiegiturak hobetzea, betiere ingurunean egoki txertatzen saiatuta.
Ahal den heinean, adierazitako neurriak behar bezala gehituko zaizkie Planaren hirigintzako dokumentuak berak jasotzen dituen helburuei zein erabileren araudiei eta jarduketa-programei. 
5.7. Planaren eraginak ikuskatzeko programa
Plan Berezian proposatutako jarduketei dagokienez, hauek izango dira xedeak: Plan Berezian zehaztutako helburuak lortzen direla egiaztatzea, ingurumenaren gaineko eragina ebaluatzeko baterako azterketan proposatutako neurri babesle, zuzentzaile eta konpentsatzaileak betetzen direla ziurtatzea, eta aurreikusi eta onartu diren ingurumen-eraginez bestelakorik agertzen ez direla egiaztatzea. 
Hori guztia garatzeko, 183/2003 Dekretuaren I. eranskinean, 7. atalean, zehaztutako gidoia beteko da.
Adierazle gisa, denboran neurgarriak diren eta, eskura dauden datuetan edo egin nahi diren azterketetatik ateratako datuetan oinarrituta, zailtasunik gabe kalkula daitezkeen aldagarriak erabiliko dira, ulerterrazak direnak eta helburuekin lotuta daudenak.  Beste plan eta estrategia batzuetatik ateratako adierazleak ere erabili ahal izango dira, hala nola, Udal Agenda 21, EAEko Ingurumen Estrategiaren Agiria 2007-2010, Biodibertsitate Estrategia planetatik datozenak, edo Garrantzi Komunitarioko Lekuak antolatzeko planak garatzean erakunde eskudunek ezar litzaketenak. 
Plan berezi honetan adierazitako helburuak kontuan izanda, proposa litezkeen adierazleen artean, komunitate biologiko garrantzitsuenen bilakaerari eta beren egoerari buruzko ondorioak ateratzeko moduko batzuk egongo dira, hala nola: 
· Habitat eta landaredia: artelatz-basoek duten azaleran, horien egoera fitosanitarioan eta abarretan gerta daitezkeen aldaketak. 

· Fauna: 79/409/EEE Direktibaren I. eranskinean eta 92/43/EEE Direktibaren II. eranskinean aipatzen diren espezieen komunitateen aberastasun eta ugaritasunean gerta daitezkeen aldaketak.
· Paisaia: paisaiaren kalitatean gertatutako aldaketak. 
Garatzen den ikuskatzeko programa plan honetarako berariaz egina izan daiteke, edo udalerriak dituen beste segimendu-plan batzuekin koordina daiteke –Agenda 21, edo Hiri Antolaketako Planean zehaztutakoak–. 

5.8. Laburpena
183/2003 Dekretuaren eranskinean, 8. atalean, xedatutakoaren arabera, laburpena idatzi beharko da, informazio zehatza eta jendeak ondo ulertzeko modukoa emango duena, aurreko puntu guztietan bildutako informazioaren berri emateko.  Dokumentazio grafikoa eranstea ere gomendatzen da, jendaurrean ikusgai jartzen denerako.
6.  INFORMAZIOA EMATEKO ETA KONTSULTA EGITEKO MODUAK
9/2006 Legearen 9. eta 10. artikuluetan, eta EAEko Lurzoruaren eta hirigintzaren 2/2006 Legearen 95. eta 97. artikuluetan ezarritakoa betez, Zarautzeko Udalak jarduketa hauek egingo ditu:
a) Eragindako herri-administrazioei eta interesa duen publikoari kontsultatzea, Planaren hasierako onespenaren agiriaren bitartez eta Ingurumenaren gaineko Eragina ebaluatzeko Baterako Azterketaren bitartez. 
b) Planaren lehen agiria eta dagokion Ingurumenaren gaineko Eragina ebaluatzeko Baterako Azterketa jendaurreko informazioan jartzea, Euskal Herriko Agintaritzaren Aldizkarian eta Lurraldeko tirada handieneko egunkarian edo egunkarietan iragarkia argitaratuta. 20 egun gutxienez egongo dira agiriak aztertzeko eta oharrak egiteko.
Ondorio horietarako, honako hauek joko dira eraginpeko herri-erakundetzat eta interesa duen publikotzat: erreferentziazko agiri hau idazterakoan Ingurumen Zuzendaritza Nagusiak kontsultaturiko administrazioak eta erakundeak (agiri honetako 2. atala), eta udalak identifika litzakeen herri mailako erakundeak (auzotarren elkarteak, herritarren foroak, eta beste erakunde batzuk).
7.  INGURUMENAREN GAINEKO ERAGINARI BURUZKO AURRETIAZKO TXOSTENA ESKATZEA
EAEko Lurzoruaren eta hirigintzaren uztailaren 30eko 2/2006 Legeak 97. artikuluan xedatutakoari jarraikiz, Plan Berezia hasiera batean onartu eta gero, Zarautzeko Udalak Ingurumen Zuzendaritza Nagusiari eskatu behar dio ingurumenaren gaineko eraginari buruzko aurretiazko txostena egin dezan, eta eskaerari erantsi behar dizkio Planaren hasierako onarpenaren eskaera eta ingurumenaren gaineko eragina ebaluatzeko baterako azterketarena, erreferentziazko agiri honetako 3. atalean zehaztutako edukia dutela.
Donostia, 2008ko azaroaren …a
INGURUMENEKO ZUZENDARI NAGUSIA,
Izp.: JAVIER ZARRAONANDIA ZULOAGA

